
1. Опис на состојбите во областа и дефинирање на проблемот
1.1 Опис на состојбите
Со Законот за придонеси од задолжително социјално осигурување (“Службен весник на Република Македонија“ бр. 142/08, 64/09, 156/09, 166/10, 53/11, 185/11, 44/12, 15/13, 91/13, 170/13, 97/14, 113/14, 180/14, 188/14, 20/15, 48/15, 129/15, 217/15, 190/16, 171/17 и 35/18) се уредени прашањата во врска придонесите за задолжително социјално осигурување, обврзниците за плаќање на придонеси, обврзниците за пресметка и уплата на придонеси, основиците на кои се плаќаат придонеси, стапките на придонеси, начинот на пресметка, роковите на плаќање на придонеси, контролата на пресметување и уплата на придонеси, како и други прашања кои се значајни за утврдување и плаќање на придонесите.

Согласно постојните законски одредби придонесот за задолжително пензиско и инвалидско осигурување се плаќа по стапка од 18% а, придонесот за задолжително здравствено осигурување по стапка од 7,3%.
Плаќањето на придонесите по споменатите стапки не е доволно за обезбедување на стабилни  приходи на Фондот за пензиското и инвалидското осигурување на Македонија и Фондот за здравствено осигурување на Македонија.
Со последните измени на Законот за заштита на децата е предвидено дека децата со пречки во развојот и со специфични потреби имаат право на здравствено осигурување. За овозможување на ова право потребно е да се изврши дополнување на одредбите од Законот за придонеси од задолжително социјално осигурување.
За да се овозможи практично спроведување на одредбите од Законот за трговија на зелени пазари објавен во „Службен весник на Република Македонија“ бр.11/18 година потребно е во Законот за придонеси од задолжително социјално осигурување да се уредат прашањата поврзани со вклучувањето во системот на задолжително социјално осигурување на лицата регистрирани како вршители на самостојна дејност за трговија на мало на тезги и пазари, запишани во регистарот на Комората на трговци на Македонија. 
Согласно постојните законски одредби лицата кои немаат основ за здравствено осигурување, а кои во претходната година оствариле приход поголем од годишниот нето износ на минималната плата за претходната година, можат да пристапат во системот на здравственото осигурување со  уплата на придонесот за задолжително здравствено осигурување кој за нив го пресметува Фондот за здравствено осигурување на Македонија. Основицата на која се пресметува и плаќа придонесот за оваа категорија на лица е просечната плата објавена во јануари според податоците од Државниот завод за статистика. Со оглед на тоа дека во пракса дел од овие лица иако во претходната година оствариле приход поголем од годишниот нето износ на минималната плата (204.480 денари), во тековната година останале без работа или пак оствариле мали приходи, се утврди потребата од измени на законските одредби во насока на олеснување на нивниот пристап во здравственото осигурување.
1.2 Причини за проблемите кои се предмет на разгледување
Во насока на обезбедување на постабилни приходи на Фондот за пензиското и инвалидското осигурување на Македонија и Фондот за здравствено осигурување на Македонија, потребно е да се изврши зголемување на висината на стапките по кои се плаќаат придонесите задолжително пензиско и инвалидско осигурување и задолжително здравствено осигурување.
За да се овозможи пристап во системот на здравствено осигурување на децата со пречки во развојот и со специфични потреби, потребно е истите, доколку не се осигурени по еден од законските основи, да се пропишат како обврзници за плаќање на  придонесот за задолжително здравствено осигурување, како и да се уреди основицата на која надлежниот орган ќе го пресмета и уплати придонесот за овие лица.

Прашањата поврзани со вклучувањето во системот на задолжително социјално осигурување на лицата кои се регистрирани како вршители на самостојна дејност за трговија на мало на тезги и пазари, запишани во регистарот на Комората на трговци на Македонија, потребно е да се уредат во материјалниот закон- Законот за придонеси од задолжително социјално осигурување. 
Поради потребата да им се олесни  пристапот во здравственото осигурување на лицата кои не осигурени по еден од основите проишани со Законот, се предлага намалување на основицата на која овие лица го плаќаат  придонесот за задолжително здравствено осигурување.
2. Цели на предлог регулативата:

Целта на Предлог Законот за изменување и дополнување на Законот за придонеси од задолжително социјално осигурување е обезбедување на постабилни приходи на Фондот за пензиското и инвалидското осигурување на Македонија и Фондот за здравствено осигурување на Македонија, како и пристап во системот на здравствено осигурување на децата со пречки во развојот и со специфични потреби доколку не се осигурени по друг основ, вклучување во социјално осигурување на лицата регистрирани како вршители на самостојна дејност за трговија на мало на тезги и пазари и олеснување на финансискиот товар за лицата кои сакаат да ги остварат правата од здравственото осигурување, а не осигурени по еден од основите уредени во Законот.
3. Можни решенија (опции)
3.1.  Опис на решението „не прави ништо“  

Опцијата “не прави ништо” подразбира да останат во примена постојните одредби од Законот. Ова не е прифатлива опција, бидејќи со нејзино одбирање нема да се постигнат горенаведените цели.
3.2. Опис на можните решенија (опции) за решавање на проблемот

Предложените решенија предвидуваат: 
- зголемување на стапката за придонесот за задолжително пензиско и инвалидско осигурување за 0,4%, а стапката на придонесот за задолжително здравствено осигурување за 0,1% во 2019 и 2020 година.
- пропишување на лицата регистрирани како вршители на самостојна дејност за трговија на мало на тезги и пазари, запишани во регистарот на Комората на трговци на Македонија, како обврзници за плаќање на придонесот за задолжително пензиско осигурување и придонесот за задолжително здравствено осигурување, пропишување на обврзникот за пресметка на придонесите за овие лица, како и уредување на висината на основицата по која се пресметуваат придонесите. 
- усогласување со одредбите од Законот за  за заштита на децата преку пропишување на децата со пречки во развојот и со специфични потреби за кои се користи право на посебен додаток согласно закон, доколку истите не се осигурени по друг основ, како обврзници за плаќање на придонесот за задолжително здравствено осигурување. 

- намалување за 50% на основицата по која лицата кои не се осигурени по еден од основите уредени во Законот го плаќаат придонесот за задолжително здравствено осигурување.
4. Проценка на влијание на регулативата
     Можни позитивни и негативни влијанија од секоја од опциите:

4.1.
Економски влијанија /
4.2.
Фискални влијанија 

Зголемување на стапките на придонесите за задолжително пензиско и инвалидско осигурување и  задолжително здравствено осигурување ќе придонесе за повисоки приходи по основ на придонеси во Буџетот на Република Македонија, и постабилни приходи на Фондот за пензиското и инвалидското осигурување на Македонија и Фондот за здравствено осигурување на Македонија.
4.3.
Социјални влијанија 
Предложеното законско решение ќе овозможи децата со пречки во развојот и со специфични потреби доколку не се осигурени по друг основ и лицата кои се регистрирани како вршители на самостојна дејност за трговија на мало на тезги и пазари да можат да ги користат правата од задолжителното социјално осигурување, и да се намали финансискиот товар за лицата кои сакаат да ги остварат правата од здравственото осигурување, а не осигурени по еден од законските основи.

 4.4.
Влијанија врз животната средина - Нема
4.5.
Административни влијанија и трошоци 

а) трошоци за спроведување  - Нема
б) трошоци за почитување на регулативата - Нема
5. Консултации

5.1.
Засегнати страни и начин на вклучување
-Министерство за труд и социјална политика,  Фонд на пензиското и инвалидското осигурување на Македонија, Фонд за здравствено осигурување на Македонија, Управа за јавни приходи.
5.2.
Преглед на добиените и вградените мислења
5.3.
Мислењата кои не биле земени предвид и зошто

6. Заклучоци и препорачано решение
6.1.
Споредбен преглед на позитивните и негативните влијанија на можните  решенија (опции)

Решенијата содржани во овој Предлог закон ќе придонесат да се обезбедат постабилни приходи на Фондот за пензиското и инвалидското осигурување на Македонија и Фондот за здравствено осигурување на Македонија, пристап во системот на здравствено осигурување на децата со пречки во развојот и со специфични потреби доколку не се осигурени по друг основ, вклучување во социјално осигурување на лицата регистрирани како вршители на самостојна дејност за трговија на мало на тезги и пазари, како и  олеснување на финансискиот товар за лицата кои сакаат да ги остварат правата од здравственото осигурување, а не осигурени по еден од основите уредени во Законот.
6.2.
Ризици во спроведувањето и примената на секое од можните решенија (опции) /
6.3.
Препорачано решение со образложение

Се препорачува донесување на Предлог законот за изменување и дополнување на Законот за придонеси од задолжително социјално осигурување, бидејќи со истиот ќе се реализираат погореспоменатите цели.
7.  Спроведување на препорачаното решение
7.1.
Потреба од менување на закони и подзаконска регулатива во областа или други сродни области 
нема
7.2.
Потребни подзаконски акти и рок за нивно донесување
нема
7.3.
Органи на државната управа, државни органи и други органи надлежни за спроведување 
Министерство  за труд и социјална политика, Фонд на пензиското и инвалидското осигурување, Фонд за здравствено осигурување на Македонија и Управа за јавни приходи.
7.4.
Активности за обезбедување на ефикасно спроведување на предлогот на закон

 За ефикасно спроведување на Предлог на законот, истиот  ќе биде објавен на веб страната на Министерството за финансии и на Управата за јавни приходи по неговото објавување во „Службен весник на Република Македонија“.

 8. Следење и евалуација

8.1.
Начин на следење на спроведувањето 

Министерството за труд и социјална политика, Управата за јавни приходи, Фондот за здравствено осигурување и Фондот за пензиското и инвалидското осигурување на Македонија ќе ја следат имплементацијата за законските решенија. 
8.2.
Евалуација на ефектите од предлогот на закон и рокови 
Ефектите од предложените решенија ќе се однесуваат на пристап во системот на социјално осигурување на: децата со пречки во развојот и со специфични потреби доколку не се осигурени по друг основ, лицата регистрирани како вршители на самостојна дејност за трговија на мало на тезги и пазари, како и на лицата кои сакаат да ги остварат правата од здравственото осигурување, а не осигурени по еден од законските основи. 
Изјава од Државен секретар

Нацрт Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот

  Државен секретар                                                              
    Елена Трпковска                                                                                Датум:___.___.2018 година

